
Meer televisiekanale teen beter gehalte binnekort in SA 

Digitale revolusie op pad 
• 

Oor die volgende paar jaar sal televi
sie in Suid-Afrika deur dramatiese 
uitsaaiveranderinge gaan wat byna 
elke huishouding met 'n televisiestel 
raak. 

Daar is so wat 9,1 miljoen huishou-
dings wat televisie kyk en die meeste 
van die huishoudings sal 'n spesiale 
dekodeerder moet koop ten einde aan 
te hou televisie kyk na 2015 - die heel 
laaste sperdatum vir al die verande-
ringe. 

Verbruikers sal reeds in die eerste 
helfte van volgende jaar kan begin se-
ker maak dat hulle nie later hul gun-
steling-programme op die SABC-ka-
nale en e.tv of die nuwe kanale wat 
beplan word, misloop nie. 

Suid-Afrika kyk sedert 1976 televi
sie danksy analoogseine wat van uit-
saaitorings uitgesaai word. 

Volgens me. Karen Willenberg, 'n 
raadslid van Digital Dzonga, gebruik 
die analoogseine 'n groot hap radio-
frekwensie, wat 'n beperkte hulpbron 
is. 

Wereldwyd is daar nou 'n bewe-
ging om van analoogseine na digitale 
seine oor te skakel ten einde ekstra 
frekwensie te bevry. Die proses staan 
bekend as digitale migrasie. 

Willenberg se dit is 'n duur en in-
gewikkelde proses, maar die voordele 
wat daaruit spruit, blyk dit die moei-
te werd te maak. 

Die voordele sluit in meer televisie-
kanale, beter klank- en videogehalte, 
bykomende funksionaliteit soos in-
teraktiwiteit en maatskaplike voorde
le soos werkskepping. 

Lande wat al gevorder het met hul 
eie migrasieprosesse sluit in Brittan-
je, Nieu-Seeland, Swede en die VSA. 

Op 1 November verlede jaar het 
Suid-Afrika begin toetse doen op sy 
eie digitale uitsaaivermoe. 

Teen April volgende jaar sal die di
gitale migrasieproses kommersieel 
bekend gestel word en die eerste de-
kodeerders op die winkelrakke be-
skikbaar wees - mits alles volgens 
beplanning verloop. 

Volgens me. Lara Kantor, voorsit-
ter van Digital Dzonga, sal so wat 60 % 
van die televisiebevolking (hoofsaak-
lik die in metropool-gebiede) dan al 
digitale televisie kan begin kyk. Die 
uitsaaigebied sal daarna geleidelik 
verder uitbrei. 

Met die nuwe dekodeerder sal 'n 
kyker minstens 16 gratis kanale kan 
kyk. Daar sal ook sekere datadienste 
wees en 'n elektroniese programgids, 
se Kantor. 

Die analoogsein sal aangeskakel 
bly vir die wat dan nog nie 'n deko
deerder het nie, maar oor 'n tydperk 
van sowat drie jaar uitgefaseer en la
ter heeltemal afgeskakel word. Die 
dekodeerder, wat regstreeks in 'n te
levisiestel geprop word, sal soos 'n 

vertaler optree tussen die televisie
stel en die digitale sein. In enkele ge-
valle sal 'n huis se bestaande antenna 
vervang moet word. 

So 'n dekodeerder sal volgens die 
huidige kosteraamwerk 'n verbrui-
ker R700 uit die sak jaag. Daar is 
geen maandelikse intekening nodig 
vir die gratis kanale en dienste nie, 
maar 'n televisielisensie is noodsaak-
lik. Geen televisie in die mark sal die 
digitale kanale sonder 'n dekodeerder 
kan opvang nie, al is hy hoe modern. 

Die Suid-Afrikaanse Buro vir Stan-
daarde (SABS) het reeds die deko
deerder se spesifikasies goedgekeur 
en nou moet die uitsaaiers nog net 
ooreenkom oor die programmatuur 

wat gebruik sal word. 
Genl. Siphiwe Nyanda, minister 

van kommunikasie, het vandeesweek 
die partye wat hierby betrokke is, 
aangemoedig om onderhandelinge 
spoedig af te handel sodat die proses 
kan voortgaan. 

In die stadium lyk dit of enige ver-
vaardiger die dekodeerder sal kan 
vervaardig - mits hy by die spesifika
sies hou. Die planne hiervoor word 
nog gefinaliseer. 

Sowat 5 miljoen arm huishoudings 
sal op subsidies kan aanspraak 
maak. Diegene wat daarvoor kwalifi-
seer, sal sowat 70% afslag kry. 

Hoewel dit nog nie gefinaliseer is 
nie, lyk dit of die huishoudings wat 

hiervoor sal kwalifiseer die is wat 'n 
maatskaplike toelae ontvang en 'n te
levisielisensie besit. 

Die Onafhankiike Komm unikasie-
owerheid van Suid-Afrika (Okosa) 
het vroeer vandeesmaand aangedui 
die subsidising sal die staat meer as 
R2 miljard kos. 

Aanvanklik was die sperdatum vir 
volledige migrasie November 2011. 
Dit sal nou moontlik na 2013 of 2014 
uitgestel word nadat Okosa vroeer 
vandeesmaand aangedui het Nyanda 
gaan gevra word om die datum uit te 
stel omdat dit nie meer haalbaar is 
nie. Die doelwit is om op die laatste 
teen 2015 die analoogsein heeltemal 
af te skakel. 

Wat is Digital 
Dzonga? 
Digital Dzonga is 'n advies-
raad van verteenwoordi-
gers uit die bedryf-, rege-
ring- en reguleringsfeer wat 
'n oorsig oor die migrasie
proses sal hou en die Suid-
Afrikaanse bevolking daar-
oor sal inlig. 
Die liggaam het 'n handels-
naam bekend gestel wat 
op dekodeerders wat ge-
toets en goedgekeur is, 
aangebring sal word. 
Dit sal verbruikers help om 
gehalte-dekodeerders te 
koop. 

Wat van 
DStv-intekenare? 

MultiChoice het sowat 
2,4 miljoen huishoudings 
wat op sy dienste ingete-
ken is. Van hulle is M-Net-
intekenare, wat analoog
seine ontvang. Van hulle is 
DStv-intekenare, wat satel-
liet-seine ontvang. 
Die M-Net-intekenare sal 
een van die nuwe deko
deerders moet aanskaf of 
'n DStv-intekenaar moet 
word. 
Die DStv-intekenare sal 
aanhou om die bestaande 
kanale (soos e.tv en die 
SABC-kanale) te ontvang 
asook 'n aantal ekstra gra
tis kanale. As die inteke-
naar egter al die gratis ka
nale en ander dienste wil 
ontvang, moet 'n deko
deerder aangeskaf word. 
(Sake24 is saam met Multi-
Choice in die Naspers-stal.) 

